
IL-ĦDAX-IL PARLAMENT

KUMITAT MAGĦŻUL TAL-KAMRA

(RI-KODIFIKAZZJONI U KONSOLIDAZZJONI TA’ LIĠIJIET)

Laqgħa Nru. 13
It-Tlieta, l-1 ta’ Frar, 2011
Il-Kumitat iltaqa' fil-Palazz, il-Belt Valletta, fis-7:15 p.m.

MINUTI 

Il-Minuti tal-Laqgħa Nru. 12 li saret nhar it-Tlieta 25 ta’ Jannar 2011, ġew konfermati.

Konsolidazzjoni tal-Press Laws
THE CHAIRMAN (Onor. Franco Debono):  Insellmilkom.  Rigward il-preżentazzjoni tal-kodifikazzjoni tal-Press Law kellu jkun hawn Dr. Bencini, imma s’issa għadu ma ġiex.  Infurmak, jekk hux ġej?

IS-SINJ. ANNA COLEIRO (Segretarja tal-Kumitat):  Le, ma nfurmanix.

THE CHAIRMAN:  Nistgħu nipproċedu.  Rigward il-kodifikazzjoni tal-Press Laws jiena kont se nissuġġerixxi li l-Kumitat jistieden lil Dr. Joe Micallef Stafrace.

ONOR. JOSÈ HERRERA:  Mr Chairman, kif anke kont għidt, li wara li nikkonkludu l-proċess ta’ kodifikazzjoni tal-Kodiċi Amministrattiv – li llum wasalna fi stadju avvanzat ħafna, grazzi anke lill-Professur Aquilina li kieku ma kienx għall-għajnuna tiegħu ma wasalniex fejn wasalna – nibdew nagħmlu l-kodifikazzjoni tal-Electoral Laws.  

THE CHAIRMAN: Iva għandna nibdew niddiskutuh ukoll.  

ONOR. JOSÈ HERRERA:  Qed ngħid sewwa li inti għandek f’moħħok li tittekilja kemm il-Press Laws kif ukoll l-Electoral Laws.  X’tikkummenta?

THE CHAIRMAN: Għad irridu niġu għalihom, imma dwar il-Press Laws nixtieq illi jiġi mistieden Dr. Joe Micallef Stafrace li għandu esperjenza vasta u jagħti lectures ukoll fl-Università fuq il-Press Laws.

ONOR. JOSÈ HERRERA:  Jiena nikkondividi l-istess ħsieb miegħek, imma kont nissuġġerixxi li jiġu mistiedna xi ġurnalista prominenti - mhux bilfors avukati - ta’ żmenijietna u li għandhom ideat progressivi eċċ. fuq il-Press Laws.  Ma tkunx idea ħażina li nistiednu lis-Sur Saviour Balzan tal-“maltatoday” biex jagħtina erba’ ideat innovattivi għal dak li jikkonċerna l-Press Laws.  Nifhem li huwa bniedem akkanit ħafna u ffissat fl-indipendenza tal-media u tal-ġurnaliżmu u naħseb ma tkunx idea ħażina li f’dan l-istadju nieħdu wkoll ideat ta’ nies li huma progressivi.

THE CHAIRMAN:  Jiena ma nsibx oġġezzjoni li nistiednu wkoll xi rappreżentant mill-Press Ethics Commission.

ONOR. JOSÈ HERRERA:  Tkun idea tajba ħafna.

PROF. KEVIN AQUILINA:  Jien nipproponi wkoll l-Istitut tal-Ġurnalisti li jgħaqqad lill-ġurnalisti Maltin.

THE CHAIRMAN:  Nistgħu naraw x’inhuma wkoll il-veduti tal-Onor. Francis Zammit Dimech, imma naqbel li flimkien ma’ Dr. Austin Bencini għandna nwessgħu d-diskussjoni u ninkludu nies oħrajn biex ikunu jistgħu jassistu f’dan il-proċess ta’ kodifikazzjoni.  Għandna nistiednu wkoll nies mill-qasam tax-Xandir.  
ONOR. JOSÈ HERRERA:  Peress li fl-aħħar laqgħa kellna dibattitu jekk fir-remit tal-Kumitat nistgħux nagħmlu rakkomandazzjonijieti, jiena nħoss li din tkun intra vires.  Irridu nirrikkmandaw illi peress li l-mezzi teknoloġiċi kibru ħafna u hemm websites u ġurnaliżmu popolari li jkun fuq l-internet, jidher li dawn mhumiex regolati.  

Nagħmilha ċara li m’għandi l-ebda ħsieb u intenzjoni li nipproponi li nagħmlu xi sarima jew nimminimizzaw jew innaqqsu l-ispazju tal-media popolari.  Aħna qed ngħixu f’dinja moderna u l-media popolari tagħti saħħa u vuċi liċ-ċittadini u huwa tajjeb li jkollhom l-ispazju tagħhom kollu f’pajjiż demokratiku li dawn jesprimu l-opinjonijiet tagħhom.  Imma kif il-ġurnaliżmu u l-printed matter b’mod ġenerali huma rregolati bil-liġi, naħseb li wieħed forsi għandu jara jekk il-liġijiet li għandna llum għandhomx jiġu aġġornati biex jinkludu wkoll affarijiet li ma jkunux forsi stampati fuq karta, imma jkunu stampati b’mod elettroniku.

THE CHAIRMAN:  Trid tara d-disposizzjonijiet fil-komplessità u fit-totalità tagħhom.  Rigward ix-Xandir, Professur Aquilina, inti kont involut f’dan qasam?  

PROF. KEVIN AQUILINA:  Jiena kont Chief Executive tal-Awtorità tax-Xandir għal 11-il sena sħaħ.  Naqbel ħafna ma’ dak li qed tgħid.  Niftakar li meta kont chairman tal-Press Ethics Commission kont bdejt diskussjonijiet mas-Sur Martin Bugelli, dak iż-żmien id-Director General tad-DOI, li min-naħa tiegħu kien qed jipprova jagħmel xi emendi għall-Press Act biex iwessagħha u tkun tkopri n-new media li għalihom qed tirreferi inti.  Allura tagħmel ħafna sens ukoll illi ninvolvuh f’dan il-parti tal-media, peress li kien qed jagħmel xi ħaġa fuq il-linji li qed isemmi Onor. Herrera.

THE CHAIRMAN:  Wieħed forsi jaħseb ukoll f’persuni oħrajn li wkoll jistgħu jassistuna ulterjorament f’dan il-proċess ta’ kodifikazzjoni tal-liġijiet dwar l-iStampa.  

KODIĊI TAD-DRITT AMMINISTRATTIV
Rigward l-item 3 Kodiċi ta’ Dritt Amministrattiv, m’hemmx għalfejn nidħlu fihom illum. 
Diskussjoni dwar 
il-liġijiet li għandhom jiġu repealed
Inkomplu d-iskussjoni dwar liġijiet li għandhom jiġu repealed u għandna wkoll kopja ta’ dawn il-liġijiet.  Imma qabel, kif għadu kif għamel aċċenn għalih l-Onor. Herrera nixtieq sabiex nibdew ukoll proċess ta’ konsolidazzjoni u kodifikazzjoni tal-liġijiet ta’ natura elettorali li huma prinċipalment erbgħa, il-Kap. 354 li huwa l-General Elections Act, il-Kap. 102 l-Electoral Polling Ordinance, Kap. 237 ir-Referenda Act u l-Kap. 467 il-European Parliament Elections Act.  Fil-lista komprensiva li għamel il-Professur Aquilina, dawn fil-fatt kien ikklassifikahom taħt il-heading Electoral Laws.  U naħseb li jkun utli wkoll li naraw x’jista’ jiġi kkonsolidat minnhom.  

ONOR. JOSÈ HERRERA:  Biex nieħu spunt, ma nistax ma ngħidx kemm naqbel miegħek fuq is-suġġetti li inti qed tagħżel bi priorità.  Ovvjament dan il-kumitat se jkun wieħed permanenti u m’għandux xi terminu biex jispiċċa x-xogħol tiegħu, u fil-leġislatura oħra dan il-kumitat se jibqa’ jiffunzjona.  

Infakkar li l-Kodiċi ta’ Proċedura tal-Parlament, jinferixxu li oriġinalment l-intenzjoni hi li l-Parlament jilleġisla biex jemenda liġijiet diġà eżistenti u mhux li għal kull kwestjoni jintroduċi liġi ġdida u b’hekk forsi joħloq element konfużjonali jew b’ħafna cross references.  U l-iskop ewlieni ta’ dan il-kumitat huwa li nerġgħu mmorru lura għal dak li kien proġettat oriġinalment.  Nerġa’ nenfasizza li għamilna ħaġa sewwa ħafna li bdejna bil-kwestjoni tal-amministrattiv, anke minħabba l-fatt li llum, għall-ewwel darba, għandna qisu qorti amministrattiva.  Fil-fatt illum kelli l-ewwel kawża quddiem il-Maġistrat Gabrielle Vella li qed tismagħhom hi, minflok immorru noqogħdu nisimgħuhom fi tribunal inter-dipartimentali, li kif għedt qabel għandu jsir qorti sic et sempliciter.  Għamilna ħaġa tajba li issa se jkollna kodiċi u General Principles ta’ kif għandna nimplimentaw din it-tip ta’ liġi.  Hija innovazzjoni u naħseb hija ħaġa tajba u f’waqtha minħabba dan l-iżvilupp li sar.  

Indubbjament, il-kwestjoni tal-Press inti kont għaqli ħafna li daħħaltha fl-aġenda.  Għaliex hija topical ħafna, anke minħabba l-fatt illi x’konna nqisuh bħala Press illum twessa’ ħafna, anke kif qal il-Prof. Aquilina.

THE CHAIRMAN:  It is fast evolving.

ONOR. JOSÈ HERRERA:  Aħna kellna regolamenti u liġijiet li forsi għal-lum huma antikwati u jridu jiġu upgraded.  Hija ħaġa għaqlija wkoll li jkollna nies esperti kemm legali kif ukoll mill-qasam tal-ġurnaliżmu biex jagħtuna l-impetus tagħhom.  Imma indubbjament l-idea tiegħek li tikkonsolida l-liġijiet elettorali forsi hija importanti ħafna, anke fl-isfond tal-mandat li ngħata lilek mill-Prim Ministru fejn diġà ippreżentajt draft ta’ abbozz ta’ liġi dwar il-finanzjament tal-partiti.  Dan huwa suġġett li ilna nitkellmu ħafna fuqu sa mill-ewwel ġurnata li dħalt fil-Parlament – f’Mejju se nagħlaq 14-il sena – konna nitkellmu fuq din il-kwestjoni tal-finanzjament tal-partiti.  
Hemm bżonn li jkun hemm trasparenza u qed nitkellem b’mod ġenerali.  Allura l-kwestjoni ta’ kif isiru l-elezzjonijiet sar iktar prioritarju.  Inżommu f’moħħna l-emendi kbar li saru mill-1986 sal-lum biex insaħħu d-demokrazija f’pajjiżna u naħseb li meta wieħed jagħrbel u jara l-emendi li saru bi qbil bejn iż-żewġ naħat tal-Kamra, wieħed jieħu gost jinnota li fl-aħħar analiżi tirrenja maturità kbira u tradizzjoni b’saħħitha ta’ demokrazija.  U jkolli ngħid bla tlaqliq li s-sistema elettorali tagħna llum – mhux għax m’għandhiex difetti – hija fost l-aqwa tad-dinja, għaliex dak li jkun mhux biss jingħata d-dritt li jagħżel il-partit tiegħu, però għandu d-dritt ukoll li jagħżel lil min irid jirrappreżentah b’mod dirett.

THE CHAIRMAN:  Naqbel miegħek, Onor Herrera.  Biex nieħu spunt mill-intervent tiegħek, naqbel miegħek li Malta għandha waħda mill-aħjar sistemi li hawn fid-dinja. Jiġifieri fejn hemm is-single transferable vote u s-sistema D’Hondt, u l-proporzjonalità.  Kien hemm korrezzjonijiet fejn hemm ukoll il-governabilità u t-tradizzjoni li min iġib il-maġġoranza tal-voti jkollu dak il-mekkaniżmu ta’ maġġoranza li ġie tradott f’maġġoranza ta’ siġġijiet li kien importanti ħafna.  U naħseb naqbel miegħek li hija waħda mill-aħjar sistemi li hawn.

Nieħu spunt minn dak li qed tgħid billi nindika illi dan huwa proċess ta’ konsolidazzjoni li nixtieq nidħol fid-dettall dwaru, fejn il-liġijiet li għandna quddiemna narawhom f’ċeru dettall.  Il-proċess tal-finanzjament tal-partiti huwa proċess separat u distint.
ONOR. JOSÈ HERRERA:  Attwalment jista’ jifforma parti minn dan l-istess kapitlu.

THE CHAIRMAN:  Fil-fatt fil-liġi Ingliża hija msejħa proprju Political Parties, Elections and Referendums Act jekk m’iniex sejjer żball għax proprju tinkorpora l-Political Parties mill-aspett tal-liġi li qed naħdem fuqha band’oħra.  Imbagħad hemm l-Elections u r-Referenda Act li proprju jikkonċernaw dawn il-liġijiet li għandna quddiemna llum.  U allura hemm firxa wiesgħa li tinkorpora din il-ħaġa, imma f’dan l-istadju xtaqt niffoka fuq dawn l-erba’ liġijiet li għandna quddiemna.

ONOR. JOSÈ HERRERA:  Kumment politiku.  Ngħid biss li f’pajjiżna m’għandniex tradizzjoni tar-referenda u ftit kienu r-referendums li saru f’Malta.  Jekk m’iniex sejjer żball, l-ewwel referendum li kien sar kien fl-1958 fiż-żmien l-Integration u imbagħad kellna r-referendum tal-Indipendenza li sar fl-1963.  Meta neħħejna l-monarkija, sirna Repubblika u meta neħħejna l-bażi militari ma konniex għamilna referendum.  Konna għamilna referendum ukoll, meta ġejna biex nidħlu fl-Unjoni Ewropea għalkemm dak kien ħoloq ċertu polemika.  Il-Parlament kien iddeċieda meta ġejna biex nirratifikaw il-Kostituzzjoni Ewropea u ma sarx referendum.  Jidher li issa se jkollna referendum ieħor fuq id-divorzju.  Jiena nemmen illi aktar ma nsiru maturi politikament u iktar ma nenfasizzaw l-importanza tal-parteċipazzjoni tan-nies u s-saħħa fid-demokrazija, iktar għandna nibdew nużufruwixxu ruħna mir-referendum.  
Huwa tajjeb li nikkummentaw aktar fuq dan id-dritt li ċ-ċittadini għandhom.  Għal min ma jafx, iċ-ċittadini jistgħu, jekk jiksbu ċertu ammont ta’ firem, iġiegħlu li jsir referendum.  Ma nafx jekk hux jien żbaljat Professur Aquilina, imma l-poplu Malti qatt irnexxielu jiġbor biżżejjed firem biex iġiegħel lill-gvern tal-ġurnata jagħmel referendum? 

PROF. KEVIN AQUILINA:  Safejn naf jien le.  Apparti minn hekk, il-firem tista’ tiġborhom biex tabbroga, għax ir-referendum tagħna huwa abbrogattiv mhux propożittiv.  
ONOR. JOSÈ HERRERA:  Ma tkunx idea ħażin li nirrakkmandawi li ma jibqax biss abbrogattiva. M’hemm xejn ħażin li nipproponu. 
THE CHAIRMAN: Ħaġa li laqtitni immedjatament meta rajt il-liġijiet, huwa l-overlapping kbir li hemm bejn il-Kap. 354 il-General Elections Act u l-Kap. 102 l-Electoral Polling Ordinance, fejn l-Iskeda 14 tal-General Elections Act tgħid li jinkludu artikoli 42 sa 62 tal-Kap. 102 Electoral Polling Ordinance.  Jekk naraw Kap. 102 hemm ammont ta’ sections li huma bażikament kollha repealed u l-Att jibda mill-artiklu 41.  Jekk qed nifhem tajjeb il-Kapitlu 102 huwa totalment - ħlief għal xi artiklu wieħed jew tnejn - inkorporat fil-kapitlu 354.  Mad-daqqa t’għajn hekk qed narahom.  U għadni ma fhimtx x’inhu l-iskop għaliex artiklu 41 li jikkonċerna election agents, election expenses and illegal practices, mhuwiex inkluż. u forsi nidħlu fih ftit iktar fid-dettall.  

ONOR. JOSÈ HERRERA:  Iktar qabel għedt, li l-Parlament tagħna sfortunatament qed jimxi b’prassi ħażina u dan huwa eżempju kristallin.  Kap. 102 l-Electoral Polling Ordinance għaddiet fit-3 ta’ Lulju, 1939 u l-General Elections Act għaddiet fl-1991, jiġifieri qed nitkellmu kważi 60 sena wara. Issa minflok mal-leġislatur qabad l-Electoral Polling Ordinance u emendah – kif suppost kellu jagħmel skont l-iStanding Orders – għamel kapitlu ġdid.  
THE CHAIRMAN:  Matul is-snin, Onor. Herrera, nibtu l-bżonnijiet li jkun hemm leġislazzjoni.  Naħseb l-iskop ta’ dan il-kumitat huwa proprju li nneħħu dawn l-inkonsistenzi li hemm.  
L-artikolu 41 Making of contracts in respect of election expenses tgħid hekk:  

“A contract whereby any expenses are incurred on account of or in respect of the conduct or management of an election shall not be enforceable against a candidate at such election, unless made by the candidate himself or by his election agent, provided that the inability under this article to enforce such contract against the candidate shall not relieve the candidate from the consequences of any corrupt or illegal practice committed by his agent.”.  
Issa dan l-artikolu tal-Kap. 102 mhux inkluż, għalkemm jista’ jagħti l-każ li hu nkluż f’xi artikolu ieħor tal-istess liġi addirittura.  Issa jekk taqta’ l-artikolu 41 li hemm fil-Kapitolu 102, kulma jibqa’ huwa s-Seventh Schedule, Return of election expenses li hija section importanti mhux ħażin, li bażikament tgħidlek x’għandu jiġi nkluż u kif issir id-dikjarazzjoni tal-ispejjeż mill-aġent, kif ukoll mill-kandidat.  U allura għandna liġi li kulma baqa’ fiha huma dawn iż-żewġ sections.  Jiena naħseb li għandna neżaminaw fid-dettall biex naraw x’għandu jsir mill-Electoral Polling Ordinance, għax il-liġi l-aktar komprensiva llum il-ġurnata hija l-General Elections Act. X’inhi l-opinjoni tiegħek fuq din Professur?

PROF. KEVIN AQUILINA:  Jiena naqbel li jsiru kapitlu wieħed biss, għax jekk tinnutaw kemm ir-Referenda Act kif ukoll il-European Parliament Elections Act jagħmlu cross reference għalihom it-tnejn.  Allura iktar u iktar jagħmel sens li jiġu kkonsolidati f’kapitlu waħda milli jkunu ripetuti.  

ONOR. JOSÈ HERRERA:  Li ma nistgħux nikkonsolidaw huma dawk il-provvediment li nsibu fil-Kostituzzjoni, peress li dik hija supreme law.. 

THE CHAIRMAN:  Imma rridu naraw ukoll għaliex l-artikolu 41 u s-Seventh Schedule tal-Kapitlu 102 mhumiex inklużi fil-Kap. 354.  Apparti li s-Seventh Schedule qed issir taħt l-artikolu 50 u l-artikolu 50 huwa nkluż.  

Hemm ukoll il-European Parliament Act li bażikament tgħid: “To make provision for the holding of elections to the European Parliament,” fejn l-artikoli, fost oħrajn, jitkellmu fuq Persons entitled to vote, qualifications for voters in the European Union Electoral Register, Disqualification, Publication of European Union Electoral Register, Registration in the European Union Electoral Register ... 

ONOR. JOSÈ HERRERA:  B’referenza għal-European Parliament Elections Act, il-Kostituzzjoni tiggarantixxi d-dritt għall-vot, u tagħmilha ċara li d-dritt għall-vot huwa riservat għaċ-ċittadini Maltin.  Imbagħad naraw li mhux bilfors tkun ċittadin Malti, imma tkun residenti Malta u membru ta’ pajjiż tal-Unjoni Ewropea biex tivvota għall-elezzjonijiet tal-Kunsilli u l-elezzjonijiet għall-Parlament Ewropew.  Xi kultant ikolli r-riservi jekk ċerti provvedimenti jkunux kontrastanti mal-provvedimenti tal-Kostituzzjoni u jekk hemmx bżonn issir emenda fil-Kostituzzjoni biex tabbraċċja dan il-fenomenu ġdid.  

PROF. KEVIN AQUILINA:  Probabbilment naħseb li le, għaliex dawn iż-żewġ liġijiet huma liġijiet ad hoc u qed jikkontemplaw elezzjonijiet speċifiċi, mentri l-Kostituzzjoni qed tikkontempla l-elezzjoni ġenerali.  Biss forsi ma tkunx idea ħażina li tagħmel an enabling provision fil-Kostituzzjoni, fis-sens tgħid li jistgħu jsiru elezzjonijiet oħrajn bħalma huma tal-Kunsilli Lokali u tal-Parlament Ewropew apparti l-elezzjonijiet ġenerali.  Fil-Kostituzzjoni kull m’hemm section waħda biss dwar l-elezzjoni tal-kunsilli li kienet daħlet ferm wara l-Liġi tal-Kunsilli, li kienet saret fl-1993 biex sempliċement tgħid li tirrikonoxxi sistema ta’ gvern lokali.  

L-istess ħaġa għall-elezzjoni tal-Parlament Ewropew, ikun hemm section żgħira fil-Kostituzzjoni li tgħid li tirrikonoxxi li jistgħu jsiru dawn it-tip ta’ elezzjonijiet, biex b’hekk twessa’ l-kunċett ta’ elezzjonijiet.

ONOR. JOSÈ HERRERA:  Meta niġu biex nirrikonċiljaw dawn il-liġijiet ma tkunx idea ħażina li ssir rakkmandazzjoni f’dan is-sens.  Ikun hemm qbil żgur fuqha din miż-żewġ naħat.
THE CHAIRMAN: Biex nerġa’ nagħmilha ċara, il-proċess huwa ta’ konsolidazzjoni, imma waqt li nkunu qed naraw il-liġi, jekk ninnutaw dawn l-affarijiet, we point them out.  

L-artiklu 21 ta’ Kap 467, li għamilt referenza għalih int Prof. Aquilina, fil-fatt tagħmel referenza għall-General Elections Act u għall-Electoral Polling Ordinance.  It-Tieni Skeda tagħmel referenza billi tgħid: 

“Provisions Regulating the Conduct of Elections of Members to the European Parliament”  

1. Application of the General Elections Act, Chapter 354.”.  

Jiġifieri hemm referenza għall-istess liġijiet.  U naħseb jagħmel sens li dawn ikunu nkorporati fl-Elections Act.  Issa ma tibqax tissejjaħ General Elections Act għax se jkun hemm ukoll il-European Parliament.  
ONOR. JOSÈ HERRERA:  X’ser isir rigward il-kwestjoni tal-elezzjonijiet tal-Kunsilli Lokali?

THE CHAIRMAN:  Tkellimna mal-Professur Aquilina f’dan is-sens, u peress li l-liġi tal-Kunsill Lokali huwa att komprensiv li jikkonċerna l-Kunsilli Lokali, ma naħsibx li jagħmel sens li naqilgħu dik l-issue għax jidhirli li l-issue tal-elezzjoni tal-Kunsilli Lokali qiegħda hemm
PROF. KEVIN AQUILINA:  Hekk hu, ħafna mill-artikoli huma riproduzzjoni tal-General Elections Act ukoll fir-realtà, imma applikati għall-Kunsilli Lokali.  

THE CHAIRMAN:  Imma peress li hija liġi komprensiva li tikkonċerna u tirregola l-Kunsilli Lokali, ma naħsibx li jagħmel sens li naqilgħuha.
PROF. KEVIN AQUILINA:  Fil-fatt din il-liġi hija konsolidazzjoni għax tiġbor kulma għandu x’jaqsam mal-kunsilli.

THE CHAIRMAN:  Imma ssib ħafna referenza għal Kap 354 u għal Kap 102.  

Liġi oħra li tista’ tiġi kkonsolidata, hi r-Referenda Act, Kap. 237, li hija ta’ natura elettorali u tagħmel referenza għal-Local Councils Act, Kap. 363.  

PROF. KEVIN AQUILINA:  Fil-fatt l-artikolu 13(2)(h) taħt is-sezzjoni Referendi Abrogattivi jirreferi għall-Kap. 363, fejn hemm lista ta’ liġijiet oħra li ma jistgħux ikunu soġġetti għal Referendum Abrogattiv.  Pereżempju ma tistax issir petizzjoni biex tabbroga d-drittijiet umani li hemm fil-Kostituzzjoni jew fil-European Convention Act jew inkella xi miżura fiskali li jgħaddi l-gvern.  Hemm ukoll referenza għall-artiklu 36A tal-Local Councils Act.  
THE CHAIRMAN:  Fit-Tieni Skeda hemm referenza għal Kap 354 u Kap 102.  Jidher li hemm ħafna overlapping.
Fis-seduta li jmiss narawhom daqsxejn iktar fid-dettall biex naraw kif nistgħu nikkonsolidaw. Niġu għall-item ieħor fuq l-aġenda: laws to be repealed.  Prof. Aquilina, forsi tindikalna ftit dwar dan.

PROF. KEVIN AQUILINA:  Meta għamilt l-exercise u dort il-liġijiet kollha biex nikklassifikahom skont is-suġġett, kien hemm numru ta’ liġijiet li fil-fehma tiegħi jistgħu jiġu repealed.  Fil-fatt niftakar li f’xi seduta preċedenti dan il-kumitat kien anke ddiskuta mal-Avukat Ġenerali, l-Existing Laws (Reprint) Act, Kap. 180 u Dr. Peter Grech, kien qabel illi tiġi repealed għax dik il-liġi tagħti poter lill-Avukat Ġenerali biex jirriprintja l-liġijiet.  Illum m’għadhiex iktar relevanti għax il-liġijiet qegħdin kollha fuq il-website tal-Ministeru tal-Ġustizzja u l-Intern.  

THE CHAIRMAN:  Professur Aquilina, nibdew minn Kap. 11.
PROF. KEVIN AQUILINA:  Ma naħsibx li l-Kapitlu 11 għadu relevanti llum.  Li jrid isir hu li jridu jiġu identifikati liema huma d-dipartimenti jew il-ministeri konċernati li jirrigwardaw dawn il-liġijiet u l-Permanent Secretary jew uffiċjal minn dak id-dipartiment, jiġi u jgħidilna jekk dik il-liġi għadhiex iktar relevanti jew le għad-dipartiment konċernat.  Għax jekk ma tibqax relevanti, tista’ tiġi repealed.  
ONOR. JOSÈ HERRERA:  Jiġifieri rridu nibgħatu għall-rappreżentant mid-dipartiment ikkonċernat.

PROF. KEVIN AQUILINA:  Hekk hu, kif diġà għamel dan il-kumitat fil-każ ta’ Dr. Peter Grech meta kien qed jara l-Existing Laws Reprint Act. 

THE CHAIRMAN:  Għas-seduta li jmiss nistiednu l-Avukat Ġenerali biex inkomplu niddiskutu l-Code of Police Laws.  Konna kellimna wkoll lil Dr. Stephen Tonna Lowell li għandna nistiednuh ukoll ...  

ONOR. JOSÈ HERRERA:  Il-Kodiċi tal-Liġi tal-Pulizija ukoll kienet fl-intenzjoni tiegħi li jiġu diskussi biex eventwalment jiġu repealed, imma naħseb li dik il-liġi aħjar inħalluha għalissa.  L-ikbar biċċa xogħol li dan il-kumitat se jkollu hu meta jikkonsolida il-Kodiċi Kriminali għax tant hemm liġijiet sparpaljati f’avviżi legali, kapitoli, eċċ. li jien stess li naħdem fil-kamp kriminali insibha diffiċli ħafna biex insib l-artikolu relevanti.  Hemm xi erba’ artikoli li għadhom relevanti fil-Kodiċi tal-Pulizija imma li għandhom jiġu amalgamati mal-Kodiċi Kriminali.
THE CHAIRMAN:  Naġġornaw għal nhar it-Tlieta 8 ta’ Frar, 2011, biex niddiskutu il-konsolidazzjonin tal-liġijiet elettorali u nistiednu għal-laqgħa lil dawk il-persuni li ndikajna għall-fini tal-kodifikazzjoni tal-Liġi tal-istampa u x-xandir.  Rigward il-liġijiet li qed jiġu ndikati bħala li għandhom jiġu repealed, nistgħu nindikaw minn għandu jiġi minn kull dipartiment,.  Is-Segretarja forsi tista’ tikkoordina daqsxejn u tindika liġi b’liġi dik il-persuna idonea biex tindikalna jekk dik il-liġi partikolari għandhiex tiġi repealed jew le. 

Fit-7.50 p.m. id-diskussjoni fuq dan is-suġġett ġiet interrotta u l-laqgħa tal-Kumitat ġiet aġġornata għat-Tlieta 8 ta’ Frar, 2011.

